
Il-Kumitat iltaqa' fil-Palazz, il-Belt Valletta, fis-6.35 p.m.

Talba

MINUTI
Il-Minuti tal-Laqgħa Nru. 44 li saret fl-20 ta' Ġunju 2005, ġew konfermati.

IL-BIOTEKNOLOĠIJA F’MALTA U D-DRITTIJIET TAL-BNIEDEM – DISKUSSJONI ĠENERALI

Il-Kumitat irriżuma mill-20  ta’ Ġunju, 2005 id-diskussjoni fuq dan is-suġġett.

  THE CHAIRMAN: (Onor. Clyde Puli): Wara l-inċident li nqala’ u t-talba li għamlet l-Onor. Marie Louise Coleiro fil-laqgħa li għaddiet xtaqt nagħmel din l-istqarrija biex tiġi wkoll reġistrata.  

Wara li nhar it-Tnejn, 20 ta’ Ġunju 2005 waqt laqgħa Nru. 44 tal-Kumitat Permanenti dwar l-Affarijiet Soċjali, l-Onor. Marie Louise Coleiro ressqet it-talba biex qabel ma l-Kumitat jgħaddi biex jiddiskuti ir-rakkmandazzjonijiet dwar l-użu tal-bioteknoloġija f’Malta jingħata ċ-ċans biex l-Onor. Membri jikkonsultaw mal-gruppi parlamentari rispettivi tagħhom; u

wara li kien ikkonsidrat il-fatt li l-membri tal-Kumitat Permanenti dwar l-Affarijiet Soċjali ġew ippreżentati b’dokument, li jinkludi ġabra ta’ riċerka, ikkompilat mill-President tal-Kumitat biex jiffranka l-ħin tal-membri u biex jiffaċilita d-diskussjoni; u

wara li kien ikkonsidrat li d-diskussjoni dwar l-użu tal-bioteknoloġija f’Malta ġiet ittrattata mill-Kumitat Permanenti dwar l-Affarijiet Soċjali f’21 laqgħa mqassma fuq 7 xhur, sa minn Novembru 2004, fejn għaldaqstant kien hemm il-ħin kollu neċessarju biex, jekk tinħass il-ħtieġa, materji ta’ kontroversja jersqu quddiem il-gruppi parlamentari rispettivi; u

wara li kien ikkonsidrat li l-Kumitat se jkun qiegħed iressaq biss rakkmandazzjonijiet għal-liġi u mhux l-abbozz ta’ liġi nnifsu li jrid jiġi mressaq aktar tard mill-gvern, u allura l-gruppi parlamentari mhux talli m’humiex esklużi milli jidħlu fid-dettall tas-suġġett iżda talli jridu jiġu involuti fid-diskussjonijiet b’mod attiv meta jiġi ppreżentat l-abbozz ta’ liġi fil-plenarja; u

minkejja li l-metodu ta’ proċedura mhux biss kien ilu jiġi indikat lill-membri, iżda talli fil-15 ta’ Ġunju, waqt laqgħa Nru. 43 tal-Kumitat Permanenti dwar l-Affarijiet Soċjali kien ġie maqbul uffiċjalment li wara s-smiegħ tas-36 xhud, u wara l-preżentazzjoni tad-dokument mressaq mill-President tal-Kumitat, kien imiss li l-istess Kumitat jiddiskuti abbozz ta’ rakkmandazzjonijiet elenkati fl-imsemmi rapport:-

Qiegħed jiġi propost li –

Il-Kumitat Permanenti dwar l-Affarijiet Soċjali jaġġorna d-diskussjoni dwar l-Użu tal-Bioteknoloġija għal nhar l-Erbgħa, 6 ta’ Lulju, 2005 biex jingħataw 15-il ġurnata oħra, mas-7 xhur diġa` utilizzati, biex kull Onor. Membru jirreferi lill-grupp parlamentari tiegħu.

Hawn kummenti?

  ONOR. MARIE LOUISE COLEIRO:  Jiddispjaċini li ma stajtx niġi imma kont qiegħda waqt il-mistoqsijiet parlamentari u s-6.30p.m. għadhom kemm daqqu.  Kont nieħu gost nisma’ ta’ l-inqas il-komunikat kollu.  Sas-6 ta’ Lulju mhux biżżejjed, aħna ħadna minn Novembru nisimgħu lil kulħadd.  Issa qegħdin nitkellmu fuq materja li tolqot il-familji Maltin u Għawdxin u lill-poplu kollu in ġenerali.  X’inhi din l-għaġġla fuq ħaġa bħal din?  Għaliex għandna nagħmlu l-affarijiet b’dan il-mod?  X’ċans se jkollna aħna?  Hawnhekk imissna pproponejna li jkun hemm white paper biex ikollna diskussjoni iktar wiesgħa wara li smajna t-tekniċi.  Din it-tip ta’ rakkomandazzjoni stajna morna biha quddiem per eżempju l-parlament ħalli jkun hemm diskussjoni wiesgħa kif għandha tkun.  Din l-għaġġla kollha!  Meta nafu aħna li ħafna mill-affarijiet li trattajna hawnhekk jekk toħroġ fit-triq u tistaqsi x’inhu stem cell research issib tliet kwarti tan-nies lanqas jafu x’inhu dan.  Aħna hawnhekk leġislaturi imma nagħmlu l-leġislazzjoni bħala għodda għan-nies.  Issa jekk inti tagħmel għodda li n-nies ma jafux jużawha u lanqas qed jifhmuha, bir-rispett kollu ma nkunu qed nagħmlu xejn ħlief ngħaddu minn fuq ras kulħadd.  X’inhi din l-għaġġla?!  Ħadd m’hu qed jifhimha din.

  THE CHAIRMAN:  Dan hu l-kumment tiegħek Onor. Coleiro?  L-għaġġla kienet meta membri ta’ l-oppożizzjoni għaġġluni huma stess li qed intawwal iżżejjed f’dan il-kumitat.  L-għaġġla hija li ilna seba’ xhur nisimgħu u nindikaw x’inhi l-proċedura, jiġifieri kieku smajt l-istqarrija kollha kienet tindika li għamilna 21 laqgħa mhux talli m’hemmx għaġġla li inti stess fil-laqgħa li għaddiet għidt li l-ebda suġġett ieħor ma ġie trattat fuq 21 laqgħa.  L-għaġġla hija li dan diġa’ kien hemm ftehim, diġa’ kien iċċarat b’mod uffiċjali anke …..  (Interruzzjoniijet)   Le, jiddispjaċini, kieku kont hawnhekk kont tilħaq tiftiehem magħna, la ma kontx hawnhekk ma tistax tgħid li ma kienx hemm ftehim.  Kulmin kien f’din il-laqgħa…. (Interruzzjonijiet) 

  ONOR. MARIE LOUISE COLEIRO: F’liema laqgħa?

  THE CHAIRMAN: Per eżempju, ġimgħatejn ilu kien ċar u tond għedna li l-proċedura se tkun din li hi.  Onor. Coleiro, ħadd ma jista’, anke b’rispett l-ewwelnett lejn dawk in-nies hemm barra, it-tieni nett lejn is-soċjeta` sħiħa li qed tistenna li jkun hemm liġi serja fuq din il-ħaġa  …. (Interruzzjonijiet)

  ONOR. MARIE LOUISE COLEIRO:  Inti lanqas qed tirrispettahom għax lanqas tridhom jipparteċipaw ħa jifhmu.

  THE CHAIRMAN: Qed jipparteċipaw, tant qed jipparteċipaw ….. (Interruzzjonijiet)  

 ONOR. MARIE LOUISE COLEIRO: M’hu veru xejn. Sitt parlamentari pparteċipaw…. (Interruzzjonijiet)

  THE CHAIRMAN: Onor. Coleiro, jidher biċ-ċar li ma segwejtx il-proċess kollu.  Tant kien hemm parteċipazzjoni li kien hemm xhieda minn numru kbir ta’ nies u kien hemm ukoll konsultazzjoni wiesgħa mhux ma’ nies tekniċi imma ma’ rappreżentazzjoni tas-soċjeta’ u anke ma’ l-ażjendi nfushom.  

  ONOR. LOUISE COLEIRO:  Le, mhux veru. Mhux biżżejjed.

  THE CHAIRMAN:  Onor. Coleiro, naħseb illi l-punti saru….

  ONOR. MARIE LOUISE COLEIRO: Tkellimna fuq stakeholders, għalhekk qed issemmi l-pazjenti, mhux is-soċjeta` kollha le.

  THE CHAIRMAN:  Ġibna l-kummissjoni familja, il-kunsill nazzjonali tan-nisa…

  ONOR. MARIE LOUISE COLEIRO:  Mhux biżżejjed, nies tekniċi dawk.  Dawn huma nies tekniċi.  L-kummissjoni nazzjonali ….. (Interruzzjonijiet)

  THE CHAIRMAN: Imissek tkellimt b’dan il-mod qabel mhux tħallina naslu s’hawn u mbagħad fl-aħħar mument tgħidilna ….. (Interruzzjonijiet)

  ONOR. MARIE LOUISE COLEIRO:  Ma stajtx.  L-ewwelnett qed tippersonalizzaha l-affarijiet …. (Interruzzjonijiet)

  THE CHAIRMAN:  Ma qed nippersonalizza xejn, Onor. Coleiro, il-fatt huwa li ġejt hawn wara li kien miftiehem kollox ….

  ONOR. MARIE LOUISE COLEIRO:  Ma’ min ftehimt inti?

  THE CHAIRMAN:  Ma’ min kien preżenti fuq din il-mejda b’mod uffiċjali.  Ħadd minnkom ma indikali xi ħaġa jew oħra.

  ONOR. MARIE LOUISE COLEIRO:  Billi inti chairman ma jfissirx li titkellem inti biss, issa rrid it-term tiegħi.

  THE CHAIRMAN:  It-term tiegħek ħadtu diġa’ Onor. Coleiro, u spjegajtilna, u jiena tkellimt fuq dak li għedt inti.

  ONOR. MARIE LOUISE COLEIRO:  Għandi dritt nerġa’ nitkellem jiena.

  THE CHAIRMAN: Mela m’għandekx dritt terġa` titkellem, pero` daqshekk għandi dritt inwieġbek jien għal li tgħid.

  ONOR. MARIE LOIUSE COLEIRO: Ħallini nitkellem pero’.  L-ewwelnett m’għandek l-ebda dritt inti tgħidli għaliex jiena ma kontx hawn.  Inti meta tkun tista’ dejjem tkun hawn għax inti ċ-chairperson u tiddeċiedi waħdek meta tagħmel il-laqgħat.  Meta jkollok business ieħor ta’ dan il-parlament ma jsirux laqgħat, Pero’ meta jien ikolli business ieħor tal-parlament ukoll u ma nkunx nista’ nkun hawnhekk ma nistax niġi u nkun f’żewġ postijiet f’daqqa’.  

  THE CHAIRMAN:  Onorevoli, inti qed tippersonalizzaha.

  ONOR. MARIE LOUISE COLEIRO: Le, qed nirrijektja, jimporta nitkellem …

  THE CHAIRMAN:  Onorevoli inti qed tippersonalizzaha, għax jekk ma jkunx hawn inti jkun hawn xi ħaddieħor.

  ONOR. MARIE LOUISE COLEIRO:  Qed nirrispondi għal dak li għadek kif għidt int.  Inti lili għadek kif għidtli li kont hawnhekk ħmistax ilu, issa jien qed nispjegalek li inti tkun hawnhekk dejjem għax il-laqgħat isiru skond il-konvenjenza tiegħek. Meta jkollok duties tal-parlament x’imkien ieħor ma jsirux laqgħat hawnhekk, pero’ meta jkollna aħna duties tal-parlament x’imkien ieħor inti tibqa’ għaddej bil-laqgħat għax lanqas biss tikkonsulta l-laqgħat magħna u dan kontra l-president ta’ dan il-kumitat preċedenti, l-Onor. D’Amato.  L-Onor. D’Amato kellha dejjem id-diċenza li tiftiehem magħna meta tgħajjat il-laqgħat u dan huwa statement.  Jiena f’dan il-kumitat it-tieni leġislatura fih. Jiġifieri ma’ l-Onor. D’Amato jiena ħdimt u qatt ma kellna diffikultajiet ta’ din ix-xorta.  Jiġifieri jiena qed nirrijektja għal dak li għidt int u dan statement tiegħi issa.

It-tieni, jekk ftehimt b’dan il-mod inti, kif għidtlek fil-laqgħa preċedenti ta’ nhar it-Tnejn li għaddew, għedtlek ċar u tond, aħna hawnhekk m’aħniex qegħdin hawnhekk qua aħna personali, aħna hawnhekk nirrappreżentaw il-grupp Parlamentari Laburista.  Mela anke jekk ftehimt hawnhekk, aħna nirriferu dak li jiġri fil-parlament lill-grupp parlamentari li jiltaqa’ regolari tagħna. Il-grupp Parlamentari Laburista ddiskuta u dan huwa l-qbil li kellna bejnietna b’rispett lejn il-poplu Malti u Għawdxi kollu. Ir-rappreżentanza tan-nies li kien hawn hawnhekk huma nies li b’xi mod jew ieħor tista’ ssejħilhom stakeholders li ħafna minnhom kienu nies tekniċi.  Billi ġibna pazjenti li għaddew mill-esperjenza ma jfissirx b’daqshekk li l-poplu Malti u Għawdxi barra t-triq kulħadd qed jifhem x’inhu stem cell research, IVF, eċċ.  U li qed nitolbu bħala grupp parlamentari Laburista responsabbli hija li l-informazzjoni li rnexxielna nakkwistaw aħna hawnhekk tkun iktar mifruxa ħalli jkun hemm kulħadd fil-qagħda u bl-opportunita’ li jsemma leħnu fuq ħwejjeġ delikati u serjissimi bħal dawn.

  THE CHAIRMAN:  Grazzi, Onor. Coleiro, ovvjament napprezza d-diskors li għedt, jista’ jappella s-sentiment popolari ħafna, fil-prattika ma jaħdimx.  

ONOR. MARIE LOUISE COLEIRO: Dawn il-ħafna innuendos tiegħek…. (Interruzzjonijiet)

THE CHAIRMAN: Jiddispjaċini, innuendos xejn, ħallini nagħmel il-kummenti tiegħi kif għamilthom inti jekk jogħġbok. 

  ONOR. MARIE LOUISE COLEIRO: Qed tara! Dan approach sabiħ tieghek!

  THE CHAIRMAN: Approach sabiħ ħafna, għax meta tippersonalizzaha, inti ppersonalizzajtha. (Interruzzjonijiet) 

  ONOR. MARIE LOUISE COLEIRO: Inti għedtli għax ma kontx hawnhekk ħmistax ilu fil-laqgħa u jiena tajt statements għalfejn ma kontx.…. (Interruzzjonijiet)

  THE CHAIRMAN: Onor. Coleiro, qed tippersonalizza l-affarijiet u m’intix se timpressjonani billi tippersonalizza l-affarijiet. 

  ONOR. MARIE LOUISE COLEIRO: Inti għandek dritt tgħid li trid…. (Interruzzjonijiet) Bħala chairperson nippretendi aħjar minn hekk jien.

  THE CHAIRMAN: U jiena nippretendi ħafna iktar minn hekk mingħand xi ħadd li għandu daqshekk status fil-Partit Laburista.

  ONOR. MARIE LOUISE COLEIRO:  Nissottomettu ruħna għal dak kollu li tgħid inti! Mela hawnhekk dittatura? Hawnhekk mhux dittatura.

  THE CHAIRMAN:  Onor. Coleiro, kieku ġejt qabel kont tiddiskuti, imma ma kontx qed tiġi u ma stajtx tiddiskuti.

  ONOR. MARIE LOUISE COLEIRO:  Ma stajtx niġi, le.  Meta tkun imsiefer inti ma tagħmilx laqgħat.  

  THE CHAIRMAN: Iva, fuq xogħol parlamentari. Jiddispjaċini, għamilna iktar milli saru qabel laqgħat, Onor. Coleiro.  

  ONOR. MARIE LOUISE COLEIRO: Il-laqgħat għamilthom dejjem konvenjenza tiegħek  qatt ma fittixt arranġament magħna. 

  THE CHAIRMAN:  Onor. Coleiro il-punt tiegħek għamiltu u qed nagħmel il-punt tiegħi, jekk jogħġbok.  (Interruzzjonijiet) Onor. Coleiro, se nerġa’ ngħidlek u bħala chairman  qed ngħidlek. Il-punt tiegħek għamiltu u se nagħmel il-punt tiegħi.  Tajjeb?

  ONOR. MARIE LOUISE COLEIRO:  Tajjeb.

  THE CHAIRMAN:  Jekk trid għandek ċans titkellem imma ħalli lil ħaddieħor jagħmel il-punt tiegħu.  L-interpretazzjoni tiegħek tajtha u se nagħti tiegħi.  

  ONOR. MARIE LOUISE COLEIRO:  Hawnhekk mhux dittatura, Parlament demokratiku hawn.  

  THE CHAIRMAN:  Jekk jogħġbok, Onor. Coleiro, id-demokrazija sseħħ meta jipparteċipa kulħadd fiha.

  ONOR. MARIE LOUISE COLEIRO:  Appuntu, u dak li qed nipprovaw nagħmlu.

  THE CHAIRMAN:  Imma trid tkun hawn biex tipparteċipa. Trid tkun hawn. 

  ONOR. MARIE LOUISE COLEIRO: Skużi, din trid tirtiraha. 

  THE CHAIRMAN: Trid tkun hawn. Ma nirtira xejn. Mur ara l-attendenza biex nirtiraha. 

  ONOR. MARIE LOUISE COLEIRO: Meta jien ma nkunx hawnhekk inkun qed naqdi doveri oħra parlamentari.

  THE CHAIRMAN: Jiddispjaċini, kelli nżeffen dawn l-affarijiet fin-nofs għax kellimtni b’dik l-attitudni.

  ONOR. MARIE LOUISE COLEIRO:  Lanqas biss kont qed niftaħ ħalqi jien.

  THE CHAIRMAN:  Nerġa’ ngħid li l-ħsieb warajha kien kollu ċar u tond.  Ilna seba’ xhur għaddejjin b’din id-diskussjoni, għamilna dokument ċar u tond biex ngħinu lil dak li jkun, ħadd qatt ma Indikali lili li jrid proċedura differenti.  Issa l-Onor. Coleiro għadha kemm qalet li jista’ jkun li jkun hemm white paper.  Jien għamilt abbozz u għedt li hu ċar li huwa abbozz li lanqas irrid nagħmel riżoluzjoni li mbagħad kulħadd jivvota favur jew kontra tagħha, ħallejtha forma ta’ abbozz biex flimkien naqblu x’inhi.  Jekk fost ir-rakkomandazzjonijiet xi ħadd irid iżid, xi ħaġa li jiena ma żidthiex hawnhekk, li għandna noħorġu white paper  qabel il-liġi, by all means tista’ tagħmilha f’dan l-istadju għax dan huwa stadju ta’ kumitat mhux stadju ta’ liġi.  Meta tmur għal-liġi, il-gruppi parlamentari se jilħqu jerġgħu jiltaqgħu għax se jkun hemm il-liġi u jekk aħna nkunu rridu white paper bil-quddiem inħeġġu l-gvern biex jagħmel white paper bil-quddiem.  Jiġifieri dawn ir-rakkomandazzjonijiet tista’ tagħmilhom kollha.  

L-argument li kien hemm it-Tnejn li għadda mill-Onor. Coleiro ma kienx il-kwestjoni ta’ kif se ninvolvu iktar lin-nies - għalkemm jiena nagħmel xi rakkomandazzjonijiet kif għandna wkoll ninvolvu aktar lin-nies f’dan id-dokument,  ma kienx bil-white paper kien bmezzi oħra imma jekk hi idea tajba għaliex le, niddiskutuha u neħduha -  imma kienet qed tgħidli għax irrid immur lura anke l-grupp parlamentari. Kien hemm seba’ xhur, l-issues kienu ċari x’inhuma u kien hemm ċans fejn wieħed imur għand il-grupp parlamentari.  Issa jekk baqagħlu xi ħaġa x’jikkjarifika…. Jiena rrid infakkar li l-Onor. Coleiro t-Tnejn li għadda ma tatni l-ebda garanzija ta’ żmien. Qaltli: le, le, ma naċċertakx, ma nistax ngħidlek illum jew għada. (Interruzzjonijiet) Imma issa jiena jiddispjaċini.  Inti ħadt il-pożizzjoni tiegħek imma jiena bħala chairman inħoss li din id-diskussjoni….

ONOR. MARIE LOUISE COLEIRO: U Mhux skond il-pożizzjoni tiegħi, ikkoreġi ruħek għax inti għandek ittra formali.  Inti ħadtha l-ittra tagħna?  

  THE CHAIRMAN:  Jiena ma ħadt l-ebda ittra minn tagħkom.

  ONOR. MARIE LOUISE COLEIRO: Mela allura inti qed titkellem fl-arja.  Din intbagħtet hawnhekk by hand. Iċċekkjajt fuq jekk għandek ittri?

  THE CHAIRMAN:  Lili ħadd ma tani ittra. Jien kont hawn il-bieraħ u ħadd ma tani ittra.

  ONOR. MARIE LOUISE COLEIRO:   Skużi, jien x’tort għandi?  Aħna x-xogħol għamilnih sew. (Interruzzjonijiet) Ġie l-messaġġier tal-partit hawnhekk u wassalha by hand.

  THE CHAIRMAN:  Lil min taha?  Lili ma tahieli ħadd,  Onor. Coleiro.

  ONOR. MARIE LOUISE COLEIRO: Hawnhekk fejn jiddepositaw il-korrespondenza?

  THE CHAIRMAN:  Tajtuha lis-segretarju tal-kumitat?  Sur Segretarju, waslet għandek jew le?  Qed nistaqsik.  Is-segretarju tal-kumitat qed jgħidli li ma waslitx.

  ONOR. MARIE LOUISE COLEIRO:  L-uffiċċju tal-clerks.

  THE CHAIRMAN: Aħna għandna committee clerk u għand il-committee clerk ma waslitx.  Jiddispjaċini.

  ONOR. MARIE LOUISE COLEIRO: Mela ħu paċenzja ħa naqralek l-ittra li bgħatnilek. L-ittra tgħid hekk:-

21 ta’ Ġunju, 2005

L-Onor. Clyde Puli

President

Kumitat Permanenti dwar l-Affarijiet Soċjali

Kamra tad-Deputati

Il-Palazz

Il-Belt

Onorevoli Puli, 

Re: Rapport: L-Użu tal-Bioteknoloġija: Prokreazzjoni Assistita u Teknoloġija Ġenetika u abbozz ta’ dokument għad-diskussjoni ppreżentat mill-Onor. Clyde Puli bħala president tal-kumitat.  

Irridu nirreferuk għall-intervent ta’ l-Onor. Marie Louise Coleiro dwar id-deċiżjoni tal-grupp parlamentari Laburista fir-rigward ta’ kif issa għandu jitkompla l-proċess tad-diskussjoni dwar ir-rapport u l-abbozz ta’ dokument għad-diskussjoni imsemmi hawn fuq, liema intervent ta’ l-Onor. Coleiro sar waqt il-laqgħa tal-Kumitat Permanenti dwar l-Affarijiet Soċjali li saret il-bieraħ 20 ta’ Ġunju fis-6.30 p.m.

Aħna hawn taħt iffirmati, bħala rappreżenti tal-Grupp Parlamentari Laburista fuq dan il-kumitat, nerġgħu nikkonfermaw li wara li l-Kumitat Permanenti dwar l-Affarijiet Soċjali kellu konsultazzjoni teknika wiesgħa, isostni li f’dan l-istadju jeħtieġ li jkun hemm livell ieħor ta’ diskussjoni qabel ma r-rappreżentanti tal-gvern u ta’ l-oppożizzjoni f’dan il-kumitat jiddiskutu x’għandhom ikunu r-rakkomandazzjonijiet lill-Parlament Malti dwar is-suġġett.  

Il-Grupp Parlamentari Laburista jinsisti li jinħtieġ li jifli bir-reqqa dak kollu li ġie ppreżentat lill-kumitat matul il-proċess konsultattiv tekniku biex wara diskussjoni interna informata, permezz tar-rappreżentanti tiegħu fuq il-kumitat iressaq ir-rakkmandazzjonijiet tiegħu formalment.  

In-natura delikata u serja tas-suġġett timmerita riflessjoni u diskussjoni aktar wiesgħa min-naħa tar-rappreżentanti tal-poplu u għalhekk insostnu li r-rapport magħmul minnek li jiġbor fih fil-qosor dak li ġie ppreżentat mit-tekniċi u riċerka oħra flimkien ma’ l-abbozz tad-dokument għad-diskussjoni għandhom jitqiegħdu fuq il-Mejda tal-Kamra ħalli mhux biss id-deputati kollha jkollhom aċċess għalihom, iżda wkoll is-soċjeta` ċivili in ġenerali.  B’dan il-mod kulħadd ikollu l-opportunita’ li jressaq il-fehmiet tiegħu qabel ma jsiru r-rakkomandazzjonijiet lill-Parlament Malti mill-Kumitat Permanenti dwar l-affarijiet soċjali.

Din l-ittra hija ffirmata minni, l-Onor. Michael Farrugia u l-Onor. Karl Chircop bħala t-tliet rappreżentanti permanenti fuq dan il-kumitat li ġieli nkunu sostitwiti.

  THE CHAIRMAN:  Nirringrazzjak.

  ONOR. MARIE LOUISE COLEIRO:  Imma inti ħadtha l-korrespondenza tiegħek?  Din hi ndirizzata bħala President, Kumitat Permanenti dwar l-Affarijiet Soċjali. Jiġifieri din suppost waslet għandek.

  THE CHAIRMAN:  Għandi ma waslitx.

ONOR. MARIE LOUISE COLEIRO: Qed tara, fuq wavelengths differenti konna mela.

  THE CHAIRMAN:  Anke meta qed nismagħha Onor. Coleiro taf, ma tgħidli xejn ġdid minn dak li għidtli l-bieraħt lura.

  ONOR. MARIE LOUISE COLEIRO: Din b’din il-premessa tibda, proprju li ma tgħid xejn ġdid.  Qed nikkonfermaw dak li ntqal verbalment.

  THE CHAIRMAN:  Issa jien qed ngħidlek li ma’ din il-premessa aħna ma naqblux.  Daqshekk.  Ilu seba’ xhur għaddej il-proċess.  Intom qed tgħidu li m’ilux seba’ xhur, ilu seba’ xhur minn Novembru.

  ONOR. MARIE LOUISE COLEIRO:  Ħadd ma qal li m’ilux seba’ xhur.  

  THE CHAIRMAN:  Ilu seba’ xhur u mumenti minnhom bgħattuli messaġġi li  jiena qed intawwal.

  ONOR. MARIE LOUISE COLEIRO: Messaġġi min bagħathom?  Mela issa bil-messaġġi qed nitkellmu f’dan il-kumitat?

  THE CHAIRMAN:  Mela issa ma nibdiex nagħti kaskom taf.

  ONOR. MARIE LOUISE COLEIRO: Imma ma’ min u min bagħathom il-messaġġi?  Bir-rispett kollu.

  THE CHAIRMAN:  Issa min qalli li qed intawwal jekk ikun irid jgħid hu.  

  ONOR. MARIE LOUISE COLEIRO:  Tajba wkoll din! Sorry taf, ejja ħa nkunu ċari għax hawnhekk ħadd m’hu qiegħed biex jaħli ż-żmien.  Hawnhekk qed niġu għas-serjeta`, ħafna diskors, qisna xi tnejn m’għandniex x’nagħmlu b’innuendos, bil-messaġġi. Mela aħna hawnhekk fil-parlament nitkellmu bil-messaġġi!

  THE CHAIRMAN:  Qatt ma tkellimna fil-kurituri, Onor. Coleiro?

  ONOR. MARIE LOUISE COLEIRO:  Bir-rispett kollu meta rrid ngħid xi ħaġa niġi hawnhekk.

  THE CHAIRMAN:  Ġieli tkellimna jiena u inti fil-kurituri, Onor. Coleiro?

  ONOR. MARIE LOUISE COLEIRO: Iva, mela le, fuq elf ħaġa nitkellmu.  Allaħares ma nitkellmux.

  THE CHAIRMAN:  Meta nitkellmu ma tibgħatlix messaġġi inti jiġifieri?  

  ONOR. MARIE LOUISE COLEIRO:  X’jiġifieri?  Ngħidlek aqta’ d-diskussjoni?  Jiena għidtlek hekk, li qed intawlu?

  THE CHAIRMAN:  Meta tkun qed tkellimni ma tibgħatlix messaġġi?  Tkun qed tagħti l-opinjoni tiegħek jew ħaġa jew oħra.

  ONOR. MARIE LOUISE COLEIRO: Jien anke għidtlek biex nipprovaw niftehmu fuq il-laqgħat, anke dik tlabtek.

  THE CHAIRMAN:  Inti semmejt il-laqgħat u l-laqgħat jiena żammejthom dejjem waqt il-ġranet tal-parlament meta suppost kulħadd ikun hawn.

  ONOR. MARIE LOUISE COLEIRO:  X’għandu x’jaqsam meta suppost kulħadd ikun hawn. Meta inti ma tkunx hawn ma jsirux laqgħat, hux veru?

  THE CHAIRMAN:  L-uniċi drabi li ma sarux laqgħat meta jiena kont imsiefer fuq xogħol.

  ONOR. MARIE LOUISE COLEIRO: Jiġifieri inti biss ikollok esiġenzi parlamentari?

  THE CHAIRMAN:  Meta kont imsiefer fuq xogħol biss. 

    ONOR. MARIE LOUISE COLEIRO:  X’għandu x’jaqsam. Inti biss ikollok esiġenzi parlamentari?  

  THE CHAIRMAN:  Dan il-kumiatt għandu aġenda xi jmexxi u jrid imexxiha, irid jaħdem. Issa  min irid jaħdem jaħdem u min ma jridx ma jaħdimx.

  ONOR. MARIE LOUISE COLEIRO:  Mela kompli mexxi bl-arroganza li qed tmexxi għax hija …. (Interruzzjonijiet)

  THE CHAIRMAN:  Dan it-tgħajjir li tiġi bih hawnhekk huwa intollerabbli taf.

  ONOR. MARIE LOUISE COLEIRO: Bħalma huwa intollerabbli l-istil tiegħek.  

  THE CHAIRMAN:  Intollerabbli, jiddispjaċini.

ONOR. MARIE LOUISE COLEIRO: Hawnhekk qatt ma kellna kumitat il-kwalita’ li qed tmexxi bħal-lum int, qatt ma kellna.  

  THE CHAIRMAN:  Nifhimha għax qatt ma ltqajtu 44 darba (Interruzzjoniijet)  Forsi kont komda.  

  ONOR. MARIE LOUISE COLEIRO: Kont komda?! Għalfejn qed titkellem b’dan il-mod? 

   THE CHAIRMAN: Għalfejn se nibqgħu sejrin bl-insulti?

 ONOR. MAREI LOUISE COLEIRO: Insulti?!

  THE CHAIRMAN: Taħseb li ħadd m’hu kapaċi jagħmel botta u risposta jew. Jiddispjaċini, Onor. Coleiro, mhux tollerabbli li titkellem b’dan il-mod inti.  

  ONOR. MARIE LOUISE COLEIRO: U lanqas inti.  Mhux għax chairman taħseb li tista’ tkun arroganti. Dan Parlament demokratiku u mhux dittatura.

  THE CHAIRMAN: Jien għamilt il-proposta li l-kumitat għall-affarijiet soċjali jaġġorna d-diskussjoni dwar l-użu tal-bioteknoloġija għal nhar it-Tnejn 6 ta’ Luju.  Qed nagħmlu concession se nkunu għamilna tliet ġimgħat oħra fuq dak li konna qed nippjanaw, nagħmlu tliet ġimgħat oħra ma jimpurtax, jiġifieri ħmistax oħra mil-lum.  Niltaqgħu ħmistax oħra mil-lum wara seba’ xhur diġa’ utilizzati.  Hawn aktar kummenti?

L-ONOR. KARL CHIRCOP: Fuq li qalet Marie Louise dak il-ħin li dħalt fil-kamra jiena li xi minn daqqiet it-time table tiġi aġġustata ad hoc ġieli ġrat, għaliex jiena l-ġimgħa l-oħra, t-Tnejn tkellimna, u għedli li se niltaqgħu it-Tnejn tal-ġimgħa d-dieħla.  F’daqqa’ waħda għajjattilna għall-Erbgħa, il-pitgħada jiġifieri u jien ma stajtx niġi.  Fil-fatt kelli nibgħat rappreżentant tiegħi.  Jiġifieri ġrat.

  ONOR. MARIE LOUISE COLEIRO:  Mhux darba ġrat.  Jiena ġieli ħadt l-emails mingħand is-segretarju tal-kumitat.

  ONOR. KARL CHIRCOP: Qed ngħidlu, Marie Louise, eżempju ċar li jien ċert minnu li ġrat.

  THE CHAIRMAN:  Il-ġurnata mhux qed niftakarha eżatt, pero’ trid tapprezza li aħna ġibna x-xiehda u ħafna drabi x-xiehda ma taqbadx u taqlagħhom mil-lum għal-għada. Min jgħidlek li ġej illum u min jgħidlek li ġej għada. (Interuzzjonijiet) Imma tajtek risposta qasira għal dak.

ONOR. KARL CHIRCOP: Jekk ma jimpurtax jiena se nitkellem mhux fil-kompitu tiegħi biss bħala membru parlamentari imma anke bħala tabib.  Dan huwa suġġett delikat jista’, persważ li l-Onor. Gonzi se jaqbel miegħi fuq din il-kwestjoni, li anke aħna t-tobba stess xi minn daqqiet ma nkunux well-versed fuqu għax dawn affarijiet li għadhom riċenti, għadhom qegħdin jiġu żviluppati u jiena nemmen li għalkemm saret diskussjoni vasta fuq is-suġġett nemmen li jekk mhux se jsir ċertu cross dialogue, ejja ngħidulu dialogue mhux cross debete, fl-istess soċjeta ċivili kollha fiha nnifisha u mhux se tingħata din l-opportunita’ allura se nkunu ħadna dan l-eżerċizzju ta’ seba’ xhur jew kemm - issa forsi anke tmien xhur - u se nkunu tlifna ħafna mill-iskop tiegħu. Aħna m’aħniex qegħdin hawnhekk biex intellfu. Aħna sempliċement irridu li l-affarijiet isiru bl-aktar mod demokratiku, bl-aktar mod ġust ħalli effettivament il-poplu Malti kollu, issa, ikollu għodda siewja, dik li għandha x’taqsam ma’ bioteknoloġija.  
Aħna nafu li l-main player li suppost qiegħed jipprovdi servizz b’xejn f’din l-isfera sfortunatament qiegħed “jilleggja” lura mill-1992 ‘l hawn, 13-il sena.  Ġie mwaqqaf unit fl-isptar Karen Grech u dan baqa’ unit fantasma u sfortunatament il-poplu Malti ġie mċaħħad minn 13-il sena servizz li suppost jingħata b’xejn u mhux qed jingħata.  L-unika scelta li għandu l-poplu Malti fil-preżent huwa li jew jinqeda privat, akkost li jrid iħallas il-belli liri, eluf kbar ta’ liri, jew isiefer barra minn Malta.  Din hija s-sitwazzjoni fattwali minn kif narawha mill-punto di vista issa ta’ nies ta’ barra.  Jiġifieri aħna nixtiequ, għax il-poplu huwa qiegħed jesprimi din ix-xewqa, illi l-poplu jkollu din l-għodda f’idejh malajr kemm jista’ jkun għax il-poplu huwa għatxan għal dan is-servizz.   

Jiġifieri aħna ma rridux intellfu u nkaxkru s-saqajn. Pero’ naħseb li l-affarijiet, ġaladarba ħadna dan ix-xogħol kollu u kien xogħol siewi, fl-aħħar naqra ma rridux nitilfu l-qaleb u l-ġbejna, kif jgħid il-Malti. Irridu li x-xogħol isir sew, u jiena naħseb illi fejn qabel dejjem imxejna bis-sistema li l-gvern jipproponi white paper, jien naħseb li hekk għandu jsir issa. Jiġifieri aħna m’aħniex kontra, bħala Partit Laburista fl-oppożizzjoni m’aħniex kontra li ssir, anzi dak li nixtiequ effettivament.  In so many words jiġifieri biex il-poplu mbagħad, il-poplu at large barra, ikollu dik il-white paper ippreżentata lilu bħalma dejjem jiġri f’kull liġi, f’kull każ, ikun xi jkun is-suġġett…. Jien ili għaxar snin issa membru parlamentari u dejjem hekk saru l-affarijiet, safejn naf jien.  Jiġifieri why not?  Meta mbagħad għandna suġġett daqshekk delikat li hawn ħafna diverġenzi fuqu. U se nitkellem ċar issa, illum m’għandniex l-esperti quddiemna, hawn ħafna interessi jiġifieri.  (Interruzzjoniijet)  Imma mhux bilfors trid issir il-white paper biex nikkonkludu. 

  ONOR. MARIE LOUISE COLEIRO: Ħa nressqu proposta formali għall-white paper.  (Interruzzjoniijet)  

  THE CHAIRMAN: Qed niddiskutu ħaġa oħra. 

  ONOR. MARIE LOUISE COLEIRO: Xi ħaġa oħra issa din?!

  THE CHAIRMAN: Jiddispjaċini, Onor. Coleiro, hemm diġa` rakkomandazzjonijiet  li rridu niddiskutu, se niddiskutu xi ħaġa oħra issa?

  ONOR. MARIE LOUISE COLEIRO: Jiġifieri jien m’għandix dritt nagħmel proposta hawnhekk?!

  THE CHAIRMAN: The way forward se niddisutu hawnhekk mhux ir-rakkomandazzjonijiet interni. 

  ONOR. MARIE LOUISE COLEIRO: Imma jiena għandi dritt nagħmel proposta.

  THE CHAIRMAN: Le, m’għandekx dritt. You are out of order.

  ONOR. MARIE LOUISE COLEIRO: Out of order li nagħmel proposta li ssir white paper?

  THE CHAIRMAN: Iva, out of order?
  ONOR. MICHAEL GONZI: Jekk hemm it-taħwid bħalissa fis-sistema, u għalhekk sar il-kumitat, jekk se nibqgħu ntawlu u at least ma noħorġux b’xi idea …

  ONOR. KARL CHIRCOP: Jiena kważi kważi lanqas nieħu gost li l-Onor. Chairperson itawwal sas-6 ta’ Lulju. Jiena kważi kważi ngħid ejja naqblu bejnietna llum hawnhekk li ssir white paper mil-lum għal għada.  

  ONOR. MARIE LOUISE COLEIRO:  Issa l-Onor. President kien qiegħed juri li jekk ikun hemm proposta ta’ white paper jilqagħha, imma din out of order.  

  THE CHAIRMAN: Aħna hawnhekk qed niddiskutu llum proċedura, u qed niddiskutu proċedura mhux sustanza għaliex waqqaftna inti nhar it-Tnejn Onor. Coleiro.  Toqgħodx iddaħħal dawn l-affarijiet għax ma tagħmilx ġid żgur għall-ftehim.  Jien għedt li jekk issir proposta ta’ white paper m’għandi xejn kontriha, imma tkun parti minn dawk ir-rakkomandazzjoniijet. Dak li kont qed ngħidlek.

  ONOR. MARIE LOUISE COLEIRO:  Jiġifieri l-white paper issir parti mir-rakkomandazzjoniijet li tgħid inti mingħajr ma jiġi diskuss id-dettall.

  THE CHAIRMAN:  Le, jiena ma tajtx rakkomandazzjonijiet. Jien għamilt abbozz biex naħdem fuqu, jien m’għamilt xejn, jien kulma għamilt ġabra ta’ riċerka.

  ONOR. KARL CHIRCOP: Jien inħobb inkun fattwali jaħasra.  M’għandniex żmien x’naħlu, ħadd minna, persważ hawn ġew. Jekk hemm diffikulta` fil-proċedura ta’ kif għandna nimxu, allura nitolbu ruling mingħand l-ispeaker fuq din il-kwestjoni u mmexxu fuqha. Jiġifieri jekk għandniex inressqu rakkomandazzjoniijet aħna u f’dawn ir-rakkomandazzjonijiet nitolbu lill-gvern iressaq white paper….
  THE CHAIRMAN:  L-għażla hija tagħna, aħna niddeċiedu mhux l-iSpeaker.
  ONOR. KARL CHIRCOP:  Jien qatt ma kont iffaċċjat b’sitwazzjoni bħal din u naħseb bir-rispett kollu lejn kulħadd I am the longest serving member fuq dan il-kumitat.  Jiġifieri qatt ma kellna sitwazzjoni bħal din, u kellna suġġetti delikati ħafna iktar minn dan taf x’niddiskutu, jiġifieri, ħa ngħidlek ċar u tond. Pero’ qatt ma kont iffaċċjat b’sitwazzjoni bħal din.  Jiġifieri jien, biex nieħu deċiżjoni ad hoc fuq din il-kwestjoni proċedurali qiegħed nitlob formalment issa li nitolbu ruling, jekk tista’ ssir, mill-iSpeaker ħalli naraw x’inhi l-aħjar triq għal din is-sitwazzjoni ta’ blokk li nħolqot.  Ma nafx, is-soltu meta tiġi ppreżentata white paper it-tekniċi tal-gvern jagħmluha  mhux hekk, plus l-AG naħseb.  Jiġifieri minn hemmhekk irridu nitolbu l-fond tal-white paper aħna.

  THE CHAIRMAN:  L-Onor. Gonzi.

  ONOR. MICHAEL GONZI:  Se nerġa` nagħmel punt li għamilt Monday meta ltqajna.  Id-draft li għandek quddiemek inti dak huwa ta’ Clyde Puli nnifsu waħdu, għamlu hu.  Jien personalment għandi ċert riservi fuqu, hemm ċerti punti li jiena nixtieq niddiskutihom. Allura dan id-draft biex jiġi konkluż hawn irid jiġi diskuss qabel, imbagħad ħalli jingħata lill-gruppi parlamentari. M’hemmx għalfejn ikun hemm konklużjoni tiegħu, qed tifhimni?  Jiġifieri input tal-gruppi parlamentari u ta’ nies oħrajn u tal-white paper m’għandi dubju ta’ xejn, imma bħalissa fl-opinjoni tiegħi dak id-dokument huwa dokument ta’ affarijiet li smajna u m’hemm xejn ta’ konklużjoni għax il-konklużjoni li fih hija ta’ Clyde Puli, personalment tiegħu.  Jien hemm sitt affarijiet f’dak id-draft irrid inbiddilhom.  Jiġifieri wara dan ix-xogħol kollu f’dan il-kumitat, jiena preżenti membru f’dan il-kumitat,  jekk jien m’għandix dritt li niddiskuti dawn id-drafts u noħroġ konklużjoni… Ħalli ma tkunx konklużjoni formali imbagħad jiddiskutuha l-gruppi parlamentari u nerġgħu nieħdu l-input tal-gruppi parlamentari, imma jien jidhirli li at least il-konklużjoni ta’ dak id-draft joħroġ minn dan il-kumitat.  Il-konklużjoni ta’ dan il-kumitat mhux se tkun binding.  Dawn se jkunu idea lill-gvern jew idea lill-gruppi parlamentari, imbagħad il-gvern irid jiddeċiedi x’jagħmel hu bih.  Tridx iqattgħu u jgħid qed tgħid il-ħmerijiet?!  Jien nirrealizza li jien m’iniex espert fis-suġġett imma nirrealizza li għandi l-opinjonijiet personali tiegħi li jiena rrid indaħħalhom f’dak id-dokument. Imbagħad x’jiddeċiedi l-gvern, jekk iridx jagħmel white paper, dak ix-xogħol tal-gvern. Imma l-kumitat jien jidhirli li għandu joħroġ b’konklużjoni  u għal ħafna raġunijiet, inkella l-ġist ta’ dan il-kumitat soċjali huwa għalxejn għax kwalunkwe każ li se niddiskutu f’dan il-kumitat se jkun każ delikat u qatt ma jista’ jieħu deċiżjonijiet. 

  THE CHAIRMAN:  Grazzi. Jiena fuq ta’ l-Onor. Chircop kont se nikkummenta hekk ukoll.  Jien naqbel ma’ ħafna affarijiet li għidt Onor. Chircop. Jiġifieri lanqas għandi dubju milli qed tgħid, jiġifieri inti għidtli t-tobba mhux neċessarjament huma well-versed fuq is-suġġett.  Għaliex mhux well versed u naqbel miegħek?  Għaliex is-suġġett mhux mediku biss.  Kif jgħid dan ir-rapport stess is-suġġett huwa mediku, xjentifiku imma huwa wkoll filosofiku, huwa legali, huwa soċjoloġiku, kulħadd jifhem il-linja tiegħu.  Jiġifieri jiena anke waqt li qed nagħmel riċerka, meta kont qed nagħmel riċerka fuq il-bażi filosofika tiegħu ħassejtni komdu, imma x’ħin wasalt għall-parti medika kelli nitlob assistenza mingħand professur.  Ngħidlu: Isma’ hawnhekk x’se nagħmlu?  Kif u x’fatta?  Jiġifieri nifhmu l-punt.

Inti għidt li tħoss li għandu jkun hemm debate fis-soċjeta`.  Aħna m’aħniex qed ngħidu li m’għandux ikun hemm debate fis-soċjeta’. Għall-kuntrarju naqblu imma rridu nifhmu eżatt x’inhu dan il-proċess li qed isir.  Forsi mhux qed infiehem ruħi sew, nerġa’ nipprova. F’dan l-istadju ta’ kumitat għamilna n-numru ta’ xiehda.  Along the way jiena għamilt rapport u nista’ nassigurak li ħadt ħafna xogħol mhux ftit fuq dan ir-rapport. Ippreżentajt dan ir-rapport mhux biex ikun xi ħaġa finali, imma biex ikun għajnuna ta’ riċerka, biex inti mhux neċessarjament tmur lura fuq seba’ xhur ta’ dokumenti  mpoġġija fuq il-mejda u wkoll it-transcript tax-xhieda bejn wieħed u ieħor qed tieħu minn hawn, għalkemm annessajthomlok miegħu biex inti jekk tgħid din il-ħaġa ma fthimthiex kif spjegaha Clyde stajt tmur lura għal dak it-transcript.  Madankollu, u jiena fil-fatt fil-bidu ngħid f’dan ir-rapport, jien f’dan ir-rapport qed nipprova kemm jista’ jkun inkun oġġettiv u ma neħux pożizzjonijiet sakemm nasal għar-rakkomandazzjonijiet.  Dak li dehrli - nista’ nkun żbaljat ukoll – li qed ikun hemm qbil fuqu ppreżentajt rakkomandazzjoni waħda.  Dak li deherli li għad m’hemmx żgur qbil fuqu ppreżentajt żewġ pożizzjonijiet, jiġifieri kuntrarji għal xulxin.  Minkejja dan imma żidt ukoll u għidt dan huwa purament abbozz. Jiġifieri anke fejn ippreżentajt pożizzjoni waħda ma jfissirx illi r-reading tiegħi huwa tajjeb, jekk hemm bżonn ejja nibdluh hawn.  Issa jiena x’jiena ngħid?  
Ejja niddiskutu dan l-abbozz u noħorġu l-affarijiet fejn hemm qbil.  Meta jenħtieġ u fuq il-punti li jenħtieġ li hemm iktar diskussjoni aħna nistgħu ngħidu:  Isma’, din għandha tiġi diskussa aktar minn hawn, il-kumitat ma laħaqx qbil.  U jien mhux qed neskludi l-white paper.  Anzi, togħġobni l-idea tal-white paper mhux qed ngħid li ma togħġobnix, imma aħna fostna hawnhekk nistgħu ngħidu li l-gvern m’għandux jaqbad u jgħaddi liġi jekk ma’ joħroġx white paper u nagħmluhielu waħda mir-rakkomandazzjonijiet tagħna.  Għala le?  U d-diskussjoni ssir.  Jiġifieri jien m’iniex qed nipprova nagħlaqha d-diskussjoni, imma ara ma niġix interpretat li qed nipprova nagħlaq id-diskussjoni.  Eżempju jiena fuq li qalet l-Onor. Coleiro x’ħin qalet li hemm barra l-poplu mhux informat, fid-draft ta’ rakkomandazzjoni għamiltha, għedt hawn m’hawnx kultura ta’ bioetika, għidt jiena ma nistax nifhem eżempju kif il-kors tal-mediċina t-tobba stess lanqas għandhom credit fuq il-bijoetika u qed nirrikkmandaw li ndaħħluh.  Issa ħaddieħor jista’ jgħidli:  Isma’ hemm iktar xi trid tagħmel minn hekk u nżiduha, jew inneħħuha.  Dak kollu għadu possibbli, m’hawn xejn.  Qed  nifhmu?  Imma naħseb li l-kumitat għandu joħroġ bażi.  Issa aħna mhux se nidħlu f’dettall, ħa niftehmu ċar Onor. Chircop għax inti l-moħħ tiegħek huwa aktar xjentifiku minn tiegħi forsi, imma aħna mhux se nidħlu f’dettall u ngħidu li t-tabib għandu jiffertilizza eżattament żewġ bajdiet, bajda waħda, tliet bajdiet, erba` bajdiet. Dik mhux se nidħlu fiha aħna għax hawnhekk bħala parlamentari qegħdin mhux bħala tekniċi, imma nistgħu nagħmlu l-kumment li għandhom jiġu ffertilizzati l-anqas possibli. Nistgħu nagħmluh, naħseb leċitu dan bħala kumment, qed tifhem?  Jiġifieri aħna ejja nsibu pożizzjoni komuni li minn fuqha titlaq il-white paper.  U għala le li jkun għamilha dan il-kumitat?  Jekk hmm bżonn li nagħmlu dikjarazzjoni: Isma’ aħna hawnhekk m’aħniex qed norbtu l-gruppi parlamentari tagħna dawn hawnhekk qegħdin fuq bażi ta seba’ parlamentari li qasmu l-ħsebijiet tagħhom u għamlu r-riflessjoni tagħhom.  Nistgħu nagħmluha din. Jiġifieri jekk xi ħadd qed jaħseb li jiena fir-rakkomandazzjonijiet qed nipprova ndaħħal xi ħaġa jew oħra as a trick, m’iniex.  Jiġifieri waħda minnhom li wieħed forsi jista’ jaħseb fuqha se ngħidha ċara u tond ….  (Interruzzjoniijet)  

  ONOR. KARL CHIRCOP: Imma din hija kwestjoni ta’ proċedura.

  THE CHAIRMAN: Appuntu. Imma naħseb il-proċedura kif qed nispjega jien nispera li tagħmel sens. Naħseb li tagħmel jien, ġenwinament naħseb li tagħmel sens. M’għandniex inwaqqfu dan il-proċess issa għax inkella kulma għamilna huma sett ta’ hearings u r-riflessjoni tagħna ma saret imkien u l-punt li qal l-Onor. Gonzi naħseb li huwa validu jiena. Jiġifieri jien hawhekk għamilt …  Jien naf li ma’ Michael Gonzi għandi punti ta’ diverġenzi għax il-messaġġi bagħathomli.  Meta nkun qed nitkellem, meta nieħu kafe’ miegħu jew meta nieqaf fil-kuritur ċar u tond ngħidlu jien smajtek tgħid dawk id-domandi, jiena ma naqbilx miegħek.  Ċert li mhux se naqblu flimkien f’kollox.  Imma għallinqas insibu l-punt ta’ qbil.

  ONOR. MICHAEL GONZI: Mr Chairman, Il-pubbliċita’ ta’ l-IVF u tal-bioetika ħadet spinta sew f’dawn l-aħħar sitt xhur. in-nies barra qed tistenna xi ħaġa mingħandna u r-regulations qed tistennihom, ma nkunux aħna li nraqqduha għax nagħtu messaġġ ħażin ħafna.  Importanti ħafna.

  ONOR. KARL CHIRCOP:  Naħseb li issa diġa’ d-diskussjoni qabdet mhux ħażin, anke fuq bażi internazzjonali għax anke tmur fuq l-iSky News, stem cell research tiela’ u nieżel. jien naħseb li huwa l-mument anzi li l-gvern jippubblika white paper mill-aktar fis possibbli minħabba din il-biċċa xogħol li qed issemmi int għax nemmen li l-public debate issa l-public conscience, mhux kulħadd huwa konxju tas-suġġett u xi jfissru, issa bdiet tiċċaqlaq.

  ONOR. MICHAEL GONZI: Il-konklużjonijiet tal-kumitat se jkunu l-ixprun għall-white paper.  

  ONOR. MARIE LOUISE COLEIRO:  Dan huwa l-punt. Imma allura kif m’aħniex niftehmu bil-Malti aħna?!  Mela mhux għal xi ħaġa, se nagħmel riferenza għal dak li għedt jiena jumejn ilu.  Dak id-dokument li ppreżentajt inti, Onor. President, huwa dokument li fih ħafna xogħol, jiġifieri lilna ffrankajtilna ħafna xogħol.  Minflok ma qgħadna nduru t-transcripts kollha li hemm biex terġa’ tirrivajvja dak li smajna, għax f’seba’ xhur ma tistax tibqa’ tiftakar dak id-dettall kollu speċjalment kif għedt tajjeb inti li dan huwa suġġett li joħloq aspetti wiesgħa ħafna affarijiet.  Allura inti ġbartilna dan kollu flimkien u hemm il-ġist ta’ kollox. Mela m’hemmx ħtieġa li nerġgħu nduru dak l-ammont ta’ papers li smajna. U hemm ukoll, barra minn hekk, riċerka oħra li inti għoġbok tieħu x-xogħol u l-intrigu li tagħmel.  Issa fuq din il-bażi, mingħajr ma nqogħdu ngħidu fuq jien x’naħseb personalment, inti x’taħseb personalment, għax jien wara kollox jien personalment m’iniex qiegħda hawnhekk għalija personali. Jien l-affarijiet tiegħi personali mmur fil-grupp parlamentari tiegħi u ngħidhom hemm. Imbagħad dak li naqblu fil-grupp parlamentari niġi bih hawn għax hawnhekk m’iniex bħala Marie Louise Coleiro per se. Jiena Marie Louise Coleiro deputata Laburista nappartjeni lill-grupp Parlamentari Laburista.  Dik il-bażi ta’ dak id-dokument li ħadt ix-xogħol inti, jitqiegħed fuq il-Mejda tal-Kamra, fuq dik il-bażi jista’ wkoll tibda tinħema white paper, allura inti ffrankajt ħafna xogħol mill-AG u min-nies li jippreparaw dan it-tip għaliex inti hemmhekk għandek ġabra tar-rappreżentazzjonijiet tan-nies tekniċi, u in the meantime nirroljaw id-diskussjoni barra. (Interruzzjonijiet) M’għandniex noħorġu b’konklużjonijiet aħna, sebgħa min-nies, meta għad hemm is-soċjeta’ ċivili barra għadha ma tkellmitx u meta n-nies għadhom lanqas għandhom awareness biżżejjed.  Jien ngħid ejja nimbottaw… Jekk irridu dan ix-xogħol isir b’serjeta’ minn dan il-Parlament għandna anke nimbottaw biex anke l-media tipparteċipa iktar ħa teduka lin-nies. Issa se jibda jkollna ċerta kuxjenza, bl-iżvilupp li sar fl-Italja, imma għad hemm ħafna nies li jekk mhux se jkun hemm ċertu tip ta’ spjegi…. U kif tajjeb l-Onor. Chircop ejja noqogħdu attenti għax hemm ħafna nies b’ċerti interessi vestiti.  Ejja ħa nkunu ċari hawn.  
Hawnhekk ma smajniex biss nies li jħarsu lejn ċerti affarijiet, jien naf, l-IVF ta’ dik il-mara li xtaqet tkun omm għal ma nafx kemm u spiċċaw dawn investew forsi numru ta’ snin ta’ xogħol biex ġabu tarbija fid-dinja permess ta’ l-IVF.  Aħna hawnhekk smajna lil min jagħmel l-IVF ukoll u ta’ l-IVF jieħu ċertu ammont ta’ flus.  Issa jien mhux qed nimplika xejn ħalli nagħmilha ċara, imma jekk ma nwaddbux il-karti kollha fuq il-mejda m’aħniex se nkunu qed naraw l-affarijiet sew.  (Interruzzjonijiet)  Naf jien, mela jiena ma nafx.  Dak ir-rapport rajtu.  Mhux qed ngħidlek li fleju b’ċertu mod, imma rrid nerġa’ nduru għax huwa intensiv.  Jien ma kellix dak iċ-ċans għax jien Friday ġie f’idejja over the weekend u sal-lum għadni għaddejja naqra fih.  U għedtlek kemm l-aħħar darba u kemm illum, għamilt biċċa xogħol u ffrankajtilna biċċa xogħol.  

Issa fuq il-biċċa xogħol kbira li għamilt inti, aħna li kellna l-opportunita’ li nisimgħu ħafna minn dawn ir-rappreżentazzjonijiet, inqiegħduh fuq il-mejda tal-Kamra ħalli dak li ħadna aħna mir-rappreżentazzjonijiet li saru hawnhekk jeħduh sħabna l-membri l-oħra kollha tal-Parlament u jeħduh wkoll il-media f’idejhom għax għandek id-diversita` ta’ dak li smajna hawnhekk ukoll. U wkoll l-AG, minflok għas-saħħa ta’ l-argument irid sitt xhur biex jipprepara white paper, fuq dik il-ġabra ta’ xogħol li għamilt inti jista’ jibda jibni.  Jien hawnhekk m’iniex f’qagħda li nesprimi ruħi b’mod personali.  Għax jien mhux qiegħda hawnhekk għalija personali imma f’isem il-grupp Parlamentari Laburista.

  ONOR. MICHAEL GONZI:  Imma d-dokument m’huwiex lest u ma jistax jitpoġġa fuq il-mejda. Ħa nlestuh u npoġġuh fuq il-mejda. (Interruzzjoniijet)  

  THE CHAIRMAN: Hawnhekk hawn dokument ta’ Clyde Puli.  Stajt għamiltu waħdi f’dak il-każ.

  ONOR. MARIE LOUISE COLEIRO: Bir-rispett kollu, ħadd m’hu qed jgħid li dan huwa dokument tal-kumitat.  

  THE CHAIRMAN:  Allura għalfejn qed jiltaqa’ l-kumitat, Onor. Coleiro?  Spjegali din.

    ONOR. MARIE LOUISE COLEIRO: Mela dan il-kumitat li jlaqqa’ hawnhekk… Aħna hawnhekk an extension of parliament, il-fatt li aħna ġibna hawnhekk dik id-diversita’ kbira ta’ nies ġejjin minn oqsma tekniċi differenti tas-suġġett…  Jien la jiena medika, jiġifieri ħafna affarijiet tgħallimthom minn hawn. 
  THE CHAIRMAN: Imma skużi, inti m'intix accountant u vvotajt fuq ħafna liġijiet tal-finanzi.  

  ONOR. MARIE LOUISE COLEIRO:  Skużi, irriċerkajt ħafna fuqhom.  

  THE CHAIRMAN:  Mhux ovvja. Anke fuq dan tista` tirriċerka. Għalhekk kellna seba` xhur ċans biex nirriċerkaw.  

  ONOR. MARIE LOUISE COLEIRO:  Mhux dak li qed ngħidlek?  Agħtuni ċans ħa nkompli l-arugment.  Jiena fuq liġijiet tekniċi mhux biss ivvotajt fuqhom, tkellimt fuqhom imma wara li studjajt u rriċerkajt. Issa jien qed ngħid li dan il-kumitat bis-saħħa tiegħek ġabar dak kollu li li smajna hawnhekk, tgħallimna ħafna, qegħdin f'qagħda li kważi nistgħu nitkellmu aħjar fil-gurppi parlamentari rispettivi tagħna u dak id-dokument jibqa’ tal-President tal-Kumitat, inizjattiva tiegħu ġabra ta' dak kollu li smajna hawnhekk, imma ma jfissirx li b'daqshekk huma konklużjonijiet tagħna, jibqa’ kif inhu.  Jien m'għedtx li dan huwa dokument tal-kumitat. Dan huwa dokument tal-President li ffranka ħafna xogħol lil kulħadd.  

  THE CHAIRMAN: Imma ħażin. Għandu jkun hemm l-aprovazzjoni tal-kumitat. 

  ONOR. MICHAEL GONZI: Imma jiena mhux se nkun parti minn dokument li jien lanqas biss iddiskutejtu hanwhekk.  

  THE CHAIRMAN: Mhux hekk, dan għamiltu waħdi.  

  ONOR. MARIE LOUISE COLEIRO: Bir-rispett kollu, ma fhimtnix x'għedt għax mhux hekk għedt.  

  ONOR. MICHAEL GONZI:  Onor. Coleiro, dan id-dokument jien irrid nivvota fuqu.  

  ONOR. MARIE LOUISE COLEIRO: Alright. Jiena mhux hekk qed ngħidlek tivvotax, tista' tivvota għalija.  

  ONOR. MICHAEL GONZI:  Mhux alright. Inti qed tgħid għadna dan id-dokument u jibqa' ta' Clyde Puli.  

  ONOR. MARIE LOUISE COLEIRO:  Jibqa' tal-President tal-kumitat.

  ONOR. MICHAEL GONZI:  Jibqa' ta' Clyde Puli.  Jiena parti minn dan il-kumitat, hu ċ-chairman, jien irid ikolli say fuq dak id-dokument.  

  ONOR. MARIE LOUISE COLEIRO: Aħna m'aħniex f'qagħda li nivvutaw fuq dak id-dokument jew nagħmlu rakkomandazzjonijiet f'dan l-istadju qabel il-grupp Parlamentari Laburista… Għednih fl-ittra, għednih ma nafx kemm-il darba, m'aħniex f'qagħda li nagħtu r-rakkomandazzjonijiet tagħna jekk il-grupp Parlamentari Laburista ma jkollux żmien biżżejjed biex jiddiskuti u jġib rakkomandazzjonjiet formali.

  THE CHAIRMAN: Imma diġa' ħriġt b’rakkomandazzjoni għax fil-fatt ħriġtilna b’tal-white paper.

  ONOR. MARIE LOUISE COLEIRO:  Iva, imma l-white paper hija differenti.  Il-white paper tagħti ċans lill-grupp Parlamentari Laburista, tagħti ċans lis-soċjeta' ċivili biex tiddiskuti u tagħti ċans lil kull deputat.

  THE CHAIRMAN: Is-soċjeta` ċivili ddaħħalhiex fin-nofs għax se jkollha ċans, għedtlek ċar u tond. Aħna nilqgħu li jkun hemm il-white paper wara l-istadju tal-kumitat.  

  ONOR. MARIE LOUISE COLEIRO:  Imma jien qed nitkellem fuq il-bażi ta' l-ittra li bgħatnilkom.

  THE CHAIRMAN:  Tajjeb, mela inti għadek qed issostni l-ittra.  L-Onor. Galea.

  ONOR. MARIO GALEA:  Mr Chairman, jiena m'iniex membru ta' dan il-kumitat. U rrid nagħmel din il-parenteżi, li ssostitwejt numru ta' laqgħat u ħadt interess f'dan is-suġġett u qed nattendi kif għandu dritt jattendi kull membru tal-kumitat u qed nagħmel intervent bil-permess ta’ dan il-Kumitat.  Minn dak li smajt naħseb fl-opinjoni tiegħi ma jagħmilx sens li jiġi ppreżentat dokument, jitlef is-saħħa kollha, f'isem deputat wieħed, f'isem Clyde Puli għalkemm Clyde Puli jilbes il-kappell tal-Presdient tal-Kumitat ta' l-Affarijiet Soċjali.  Naħseb, fl-opinjoni tiegħi, għandhom jiġu deċiżi numru ta' laqgħat ta' dan il-Kumitat, jiġi diskuss dak ir-rapport imbagħad jekk il-membri ta' l-oppożizjzoni jidhrilhom li ma jistgħux jieħdu pożizzjoni, jagħmluh tagħhom id-dokument jew le, imma b'xi mod dan il-kumitat irid jagħmel dak id-dokument tiegħu.  Issa meta ngħid jagħmlu tiegħu jfisser li jifli, jaqrah, jiddiskutih u fejn ma jaqbilx jipproponi tibdiliet.  
Jiena mhux qed ngħid li d-dokument jiġi mpoġġifuq il-mejda tal-Kamra kelma b’kelma kif kitbu Clyde Puli. Jista' jinbidel ta' taħt fuq, imma għallinqas ikun diskuss u dan il-kumitat, hekk qed jistenna l-Parlament, joħroġ bażi ta' xi ħaġa, joħroġ punt ta’ diskussjoni, ikun l-istituzzjoni f'dan il-Parlament who set the debate going.  Issa jekk il-membri ta' l-oppożizzjoni jew anke xi ħadd anke min-naħa tal-gvern, għax jiena ma’ Clyde ma qbiltx fuq biżibilju ta' affarijiet. Jekk dan id-dokument xi ħadd ma jħossux komdu li jagħmlu tiegħu jastjeni milli jagħmlu tiegħu. Imma naħseb li l-pass li jmiss li hu naturali, indiskuttibbli ngħid jien, hu li dan il-kumitat jiddiskutih, fejn ikun hemm bżonn inbidlu nbidluh, jekk xi ħadd iħossu skomdu - u dan ma jirrifletti ħażin fuq l-ebda deputat li jħossu skomdu jagħmlu tiegħu - jgħid li f'dan l-istadju m'iniex komdu li nagħmlu tiegħi u ma jkun ġara xejn.  
Hekk għamel il-Partit Laburista fuq il-Kostituzzjoni Ewropea u hekk għamel fuq ħafna affarijie oħra u ma jkun ġara assolutament xejn. Ma jfissirx xi nuqqas ta' responsabbilta` jew xi ħadd qed jagħmel xi ħaġa ħażina. Naħseb huwa dritt ta' kull deputat li jistenna li fl-aħħar mill-aħħar jgħid: Irrid nistenna li nkun endorsed mill-grupp parlamentari. Imma żgur li l-pass naturali li jmiss huwa li dan il-kumitat jiddiskutih, jaqbel ma jaqbilx, ibiddlu ma jbiddlux u fl-aħħar jiġi preżentat bħala rapport ta' dan il-kumitat u mhux ta' individwu wieħed.  

  THE CHAIRMAN:  Grazzi.  L-Onor. Coleiro.  

  ONOR. MARIE LOUISE COLEIRO: Jien nixtieq li jkollna artikular aħjar tal-kliem. Hawnhekk ħadd ma jħossu skomdu jiddiskuti xejn, pero' l-Partit Laburisa qed jitlob…. 

  THE CHAIRMAN:  Mhux hekk qal, skomdu li tagħmel il-pożizzjoni partikoarli tiegħek.

  ONOR. MARIE LOUISE COLEIRO:  Il-grupp Parlamentari Laburista qatt m'hu se jkun skomdu jieħu l-pożizzjoni tiegħu fuq dawn l-oqsma, imma jagħmilha din wara li jkun fela bir-reqqa, kif għedna f'dik l-ittra, l-affarijiet bit-temp normali. M'hemmx għalfejn għaġġla fuq xi ħaġa serja bħal din.  

  THE CHAIRMAN:  Ilna seba' xhur.

  ONOR. MARIE LOUISE COLEIRO: Le, tibqax tgħid seba' xhur.  Seba' xhur diskussjoni  mat-tekniċi. Issa hemm il-ġabra ta' dak li qalu t-tekniċi…. (Interruzzjonijiet) 

  THE CHAIRMAN: Allura inti qed tgħid li ma kont qed tagħmel xejn in the meantime?  

  ONOR. MARIE LOLOUISE COLEIRO:  Le, mhux hekk.  

  THE CHAIRMAN:  Mela allura tgħidux dak id-diskors għax inkella tkun qed twaqqagħha fuqek.

  ONOR. MARIE LOUISE COLEIRO: Ħu paċenzja, Sur President. Tinterpretax l-l-affarijiet out of context.  Tieħux l-affarijiet kull darba b'dan il-mod għax jekk nieħdu l-affarijiet di petto se nagħmlu ħafna ħsara.  

  THE CHAIRMAN: Qed tgħidli li f’seba'  xhur qisu ma ġara xejn.

  ONOR. MARIE LOUISE COLEIRO:  Mhux hekk qed ngħidlek. Jien qed ninsiti li ma tibqax tinterpreta l-affarijiet.  Jien qed ngħidlek seba' xhur nisimgħu nies tekniċi, seba' xhur…. (Interruzzjonijiet) 

  THE CHAIRMAN:  Seba' xhur nirriflettu safejn naf jiena.

  ONOR. MARIE LOUISE COLEIRO: Nirriflettu wkoll, mela le. Pero` mhux nirriflettu bħala gruppi parlamentari, nirriflettu bħala rappreżentanti tal-gruppi parlamentari. Illum qegħdin f'qagħda  immorru lura u ngħidu n-nies tekniċi qalu “hekk”, “hekk” u “hekk”. 

  THE CHAIRMAN: Jiena Naħseb li d-diskusjsoni eżawrejniha u se nerġa' nressaq il-proposta b'mod formali.  Qed jiġi propost li l-Kumitat dwar l-Affarijiet Soċjali jaġġorna .... (Interruzzjonijiet)

  ONOR. MARIE LOUISE COLEIRO:  Mr Chairman, ippermettili, qed jikkonfermawli li l-ittra ħallewha fil-pigeon hole tiegħek għand is-segretarjat.  

  THE CHAIRMAN:  X'pigeon hole hi?  

  ONOR. MARIE LOUISE COLEIRO:  Ma nafx. Għandek pigeon hole l-Parlament inti, għax aħna għandna.  

  THE CHAIRMAN:  Jiena għandi uffiċċju hawn. Jiena għandi s-segretarju tal-kumitat. Jiddispjaċini, għadha ma waslitx. Jiena kont hawn il-bieraħ u kont hawn illum. Jiena kuljum kont hawn.  

  ONOR. MARIE LOUISE COLEIRO: Qiegħda fis-segretarjat ta' l-iskrivani tal-kamra. 

  THE CHAIRMAN: Nagħti l-benefiċċju tad-dubju, ma jimportax imma ma waslitx  għandi. (Interruzzjonijiet) Pero` ma tbiddel xejn. Qrajtili fis-sustanza u ddiskutejniha, imma ma tbiddel xejn. Irrepetejt fl-ittra dak li għedtilna t-Tnejn, jiġifieri konan diġa' nafu.  Ma jimpurtax li  ma rċevejthiex, ma ġra xejn.  Qed nerġa' nressaq il-proposta b'mod formali. 

Il-Kumitat dwar l-Affarijiet Soċjali għandu jaġġorna d-diskussjoni dwar l-użu tal-bioteknoloġija f'Malta għal l-Erbgħa, 6 ta' Lulju 2005, biex jingħata ħmistax ċans oħra mas-seba' xhur diġa' utilizzati sbiex kull Onor. Membru jirriferi lill-grupp Parlamentari tiegħu.  Hawn qbil?  

  ONOR. MARIE LOUISE COLEIRO:  Aħna m'aħniex naqblu fuq it-terminu taż-żmien.  

  THE CHAIRMAN: Mela nitlob vot formali.  Min jissekonda?  

  ONOR. MICHAEL GONZI:  Mr Chairman, nissekonda.

  THE CHAIRMAN:  Dawk favur?  Erbgħa favur.  Min hu kontra?  Tnejn kontra.  Il-mozzjoni għaddiet. il-Kumitat jirriżolvi dwar id-diskussjoni tal-bioteknoloġija għas-6 ta' Lulju 2005.  Ovvjament jista' jkun hemm laqgħat oħra li kienu ppjanati għal iktar tard nipprovaw indaħħluhom f'dawn il-ħinijiet.  Il-Kumitat huwa aġġornat.

Fis-7.25 p.m. il-Kumitat aġġorna għal nhar l-Erbgħa 6 ta’ Lulju, 2005 fis-6.30 p.m.

